
PANDANGAN

KERAJAAN Arab Saudi sedang melaku-
kan beberapa pembaharuan dan transforma-
si  untuk mempelbagai  ekonominya,  agar 
tidak bergantung pada minyak saja. Dalam 
beberapa tahun kebelakangan ini, ia men-
gambil beberapa langkah untuk menjadikan 
negara itu lebih menarik kepada pelancung 
dari merata dunia.

Antara lain, proses permohonan visa te-
lah dipermudah. Rakyat Singapura dan nega-
ra-negara yang layak boleh memohon e-vi-
sa.  Apabila  saya  membuat  permohonan  
dalam talian bagi visa pada Oktober 2022, 
saya diberi visa berbilang perjalanan dalam 
lima minit sahaja.

Visa yang diberi ialah bagi setahun, den-
gan setiap kali masuk dibenarkan tinggal di 
negara itu selama 90 hari. Bagi warga negara 
lain yang layak memohon e-visa, mereka 
boleh mendapatkannya apabila tiba di sana. 

Arab Saudi juga baru-baru ini mula men-
geluarkan visa empat hari bagi mereka yang 
singah  dalam  perjalanan.  Mereka  yang  
menaiki  penerbangan Saudia akan diberi  
hadiah penginapan satu malam di hotel.

Lembaga pelancongan juga telah meny-
iapkan beberapa program kunjungan untuk 
satu hingga empat hari, bagi membantu pen-
gunjung melakukan lawatan dengan cukup 
memuaskan,  menggalak mereka melawat  
enam tempat Warisan Dunia Unesco, meng-
hayati keindahan alam semula jadi, seperti 
kegiatan menyelam di Laut Merah atau keg-
iatan mendaki di Najd dan banyak lagi.

Semasa persinggahan itu, pelawat juga 
boleh melakukan kunjungan ke tempat suci 
di Makkah dan Madinah.

Kerajaan Saudi mempunyai beberapa pro-
jek pelancongan besar, seperti bandar salji 
Qaddiya, Trojena dan Pulau Sindalah, seka-
dar menyebut beberapa daripadanya. Qad-
diya dirancang menjadi sebuah bandar hibu-

ran terbesar di dunia. Ia mungkin tiga kali 
lebih besar daripada Taman Walt Disney di 
Florida. Pengunjung dapat menikmati lebih 
300  kemudahan,  termasuk  taman  tema,  
taman air dan bandar sukan.

Bandar salji Trojena pula sebuah destinasi 
lima bintang yang akan dibangunkan di Taif. 
Ia menyediakan kemudahan unik dengan 
kegiatan melungsur dalam iklim padang pa-
sir.

Kepulauan Sindalah akan menjadi pintu 
masuk ke Laut Merah, menyediakan pel-
bagai kegiatan laut dan dijangka mula mener-
ima pelawat menjelang awal 2024. Pulau me-
wah ini juga akan mempunyai kelab kapal la-
yar, tiga pusat peranginan mewah, spa, lebih 
50 jenama terkemuka dan 86 jeti.

Projek mega visi 2030 ini dijangka men-
gubah landskap Arab Saudi. Sebilangan pe-
lancong telah mula berkunjung ke Arab Sau-
di, sebelum projek itu siap dan mula berop-
erasi.

Ada pihak khuatir projek mega seperti itu 
boleh menjejas keindahan alami tempat-tem-
pat tersebut. Mereka ke Laut Merah untuk 
kegiatan snorkeling dan menyelam serta safa-
ri padang pasir.

Arab Saudi selalunya dikaitkan dengan la-
watan keagamaan, iaitu haji  dan umrah. 
Makkah dan Madinah adalah tempat suci ba-
gi ibadah umrah.

Saya, isteri dan anak lelaki saya yang 
berusia 23 tahun melakukan umrah pada No-
vember 2022 bersama sebuah lagi keluarga. 
Kami tidak menggunakan khidmat ejen pel-
ancongan, sebalik pergi sendiri.

Kunjungan kami ke Madinah dan Mak-
kah selama 10 hari. Pada mulanya, saya fikir 
10 hari itu terlalu lama. Sebelum itu, saya 
melakukan umrah yang saya sifatkan seperti 
umrah kilat. Setiap kali berada di Jeddah, 
saya akan memandu ke Masjidil Haram di 
Makkah  pada  waktu  malam,  kerjakan  
ibadah umrah dan pulang ke Jeddah.

Kunjungan terakhir kami adalah amat 
menggembirakan. Banyak yang dapat kami 
nikmati, dari segi keagamaan mahupun seku-
lar. Sudah tentu, Masjidill Haram kemun-
caknya, serta Kaabah dan Masjid Nabawi di 
Madinah. Masjid Nabawi tersergam indah.

Saya telah berkunjung ke banyak tempat 
bersejarah dan masjid di dunia, tetapi selain 
Masjidill Haram dan Kaabah, tiada yang lain 
seindah Masjid Nabawi.

Di  Madinah,  selepas  berkunjung  ke  

Masjid Nabawi, anda boleh melakukan lawa-
tan ke tempat-tempat lain dengan menaiki 
bas di perhentian bas Shazah, yang terletak 
tidak jauh dari Masjid Nabawi.

Perjalanan dengan bas ini cukup menarik 
untuk melihat kota Madinah dengan bantu-
an pemandu pelancong. Anda akan dapat 
menghayati keindahan tempat-tempat di ko-
ta suci ini di samping berbelanja.

Antara tempat yang harus anda kunjungi 
ialah gua Bani Haram, Gunung Uhud, Mas-
jid Quba dan telaga Ethq. Gua Bani Haram 
simbol medan perang, di mana umat Islam 
mencapai kemenangan walaupun bilangan 
pejuangnya kecil dan berlaku pengkhianatan 
dalam kalangan beberapa orang Islam.

Gunung  Uhud  adalah  medan  perang  
Uhud. Terdapat tanah perkuburan 70 pejua-
ng yang gugur syahid.

Nabi Muhammed saw dan Sayidina Abu 
Bakr Al-Siddiq berehat dan minum di telaga 
Ethq semasa berkunjung ke Madinah selepas 
berhijrah buat kali pertama.

Masjid Quba pula dibangunkan oleh Nabi 
saw.

Muzium sejarah Islam di Madinah amat 
bermanfaat. Terdapat pemandu pelancong 
yang boleh bertutur  banyak bahasa  dan 
mereka amat mesra dengan pengunjung.

Satu lagi tempat menarik adalah Wadi E 
Jinn, yang menurut kisahnya, makhluk jin 
tinggal di situ. Menurut kisah, kenderaan la-

lu di situ, turun dan naik bukit, dengan enjin 
tidak dihidupkan.

Fenomena ini  dikenali  sebagai  “kesan 
graviti terbalik” kerana terdapat kuasa sem-
berani yang cukup tinggi di beberapa tempat 
di bukit itu. Tetapi saya lebih suka menden-
gar kisah jin.

Dari segi makanan, walaupun masakan 
Arab Saudi tidak begitu terkenal di dunia an-
tarabangsa, makanan di sini segar dan enak 
dan  bermacam-macam.  Makanan antara-
bangsa dan makanan segera terdapat di sa-
na. Antara yang paling digemari ialah maka-
nan tempatan Al-Beik, ayam panggang dan 
shawarma. Restoran Yaman dan rumah ma-
kan nasi mandhi amat popular dan banyak 
terdapat di Arab Saudi.

Daripada yang murah hinggalah yang ma-
hal, ia mudah dikunjungi. Harga hidangan-
nya juga berbaloi. Antara restoran Yaman di 
Mekah yang  saya  gemari  ialah  restoran 
Qisah Yeman (bermaksud Kisah Yaman).

Terletak kira-kira 30 minit  perjalanan 
dengan kereta, suasana dan makanannya am-
at baik. Ia mempunyai bilik makan keluarga. 
Hanya satu hal yang kurang selesa ialah un-
tuk mendapatkan teksi atau kereta sewa un-
tuk pulang.

Bagaimanapun, di Makkah dan juga bany-
ak bandar di negara Teluk, kereta privet ju-
ga boleh mengambil penumpang. Namun, 
beberapa kereta privet ini mengenakan tam-

bang yang tinggi. Anda bertuah kalau kebet-
ulan ada yang menawarkan perjalanan se-
cara percuma.

Suasana dan perasaan semasa di Masjidil 
Haram dan di hadapan Kaabah amat luar bi-
asa. Anda juga boleh berkunjung ke padang 
Arafah yang benar-benar menjadi kawasan 
perhimpunan umat manusia. Pusat beli-be-
lah di Menara Jam amat mengasyikkan. Di 
lantai paling atasnya terdapat muzium jam.

Pada hari kelima kami berada di Makkah 
sebelum pulang, kami berasa mahu tinggal 
lebih lama.

Arab Saudi kini lebih mudah dikunjungi. 
Pembaharuan sosial juga telah merubah land-
skap pelancongan di negara itu. Rakyat dan 
orang-orang di situ selalu ramah.

Lebih ramai pelancong sekular akan tiba 
di Arab Saudi, terutama apabila projek-pro-
jek mega pelancongan di bawah Visi 2030 
siap kelak.

Satu hal yang masih menjadi pertanyaan 
ialah, bagaimana masyarakat Arab Saudi 
yang konservatif itu menyesuaikan diri de-
ngan kebanjiran pengunjung bukan Islam ke 
negara itu?

E Penulis Ketua Projek Gunaan, Universiti 
Sains Kemasyarakatan Singapura (SUSS) 
dan Setiausaha Kehormat Persatuan Arab 
Singapura (Al-Wehdah).

MAGELANG (Jawa Tengah): Penguasa kota 
Magelang di wilayah Jawa Tengah telah 
mengambil langkah-langkah bagi mengu-
rangkan kesan abu gunung berapi berikutan 
letusan Gunung Merapi pada 11 Mac.

Pemangku Setiausaha Serantau bagi Ko-
ta Magelang, Encik Larsita, berkata pada 
Ahad pihaknya segera mengadakan mesyua-
rat penyelarasan selepas abu menghujani ko-
ta tersebut, yang terletak di bahagian barat 
gunung tersebut.

Beliau berkata pejabat alam sekitar kota 
itu, Badan Penanggulan Bencana Daerah 
(BPBD), perkhidmatan bomba, dan syarikat 
bekalan air bersih (PDAM) telah membersih-
kan abu di beberapa kawasan awam, terma-
suk taman dan jalan raya, dengan menyem-
bur air.

“Langkah itu telah dilakukan di dataran 
kota Magelang sejak Sabtu lalu,” katanya.

Encik Larsita berkata penguasa kota itu 
meneruskan usaha tersebut di lokasi lain pa-
da Ahad.

Selanjutnya,  penguasa tempatan telah 
membahagikan pelitup kepada orang ramai 
di beberapa lokasi bagi mengelakkan mere-
ka mengalami masalah pernafasan.

“Penguasa kota juga telah menyediakan 
ubat-ubat  mengatasi  kerengsangan  mata  
dan jangkitan bagi  pernafasan.  Kesemua 
ubat-ubat disediakan di pusat-pusat kesiha-
tan masyarakat (puskesmas) bersama unit-
unit bantuannya,” kata Encik Larsita.

Sementara itu, Timbalan Mayor Mage-
lang, Encik M. Mansyur, merayu orang ra-
mai supaya membersihkan abu yang menye-
lubungi kawasan rumah mereka.

Beliau berkata pihaknya menjangka ke-
san letusan gunung berapi itu menjejas ke-

giatan penduduk, termasuk menjelang Ra-
madan, yang dijangka bermula 23 Mac.

Para  pegawai  telah  melakukan  kerja  
pembersihan di beberapa lokasi dan mem-
buat persiapan untuk mengagih pelitup ke-
pada pengunjung, ujar beliau.

Gunung Merapi terletak di perbatasan 
Jogjakarta dan wilayah Jawa Tengah. Menu-
rut Pusat Pengembangan dan Penyelidikan 
Teknologi Bencana Geologi, ia mula menge-
luarkan asap tebal pada 11 Mac sekitar 12 
tengah hari waktu tempatan.

Ia memuntahkan awan panas sehingga tu-
juh kilometer tinggi, kata agensi pengurusan 
bencana dalam satu kenyataan.

Agensi itu merakamkan kejadian pengali-
ran lava dari gunung itu hingga sejauh 1.5 ki-
lometer ke barat daya, semasa mereka men-
jalankan pemantauan pada pagi Sabtu itu. – 
Agensi berita.

Abu letusan Gunung Merapi 
selubungi kota sekitarnya

Visi 2030, pembaharuan 
sosial ubah landskap 
pelancongan di Saudi

LAVA TERUS MENGALIR: Gunung Merapi terus memuntahkan lava pada Isnin. Apabila ia mula meletus pada 11 Mac, lava mengalir hingga sejauh 
1.5 km. – Foto-foto AFP

INDONESIA

MUNTAHKAN ASAP TEBAL: Asap tebal naik semasa letusan Gunung Merapi, gunung berapi paling aktif di 
Indonesia, seperti yang dilihat dari kampung Tunggularum di Sleman pada 11 Mac. – Foto-foto AFP

Muntah awan panas 
hingga 7km tinggi, lava 

sejauh 1.5km pada Sabtu, 
usaha bersihkan abu

giat dijalankan

WARISAN DUNIA: Pemandangan menunjukkan dewan konsert Maraya di runtuhan Al-Ula, sebuah tapak Warisan Dunia Unesco, di barat laut Arab Saudi. 
Lembaga pelancongan kini antara lain menggalak pelancong melawat ke enam tapak Warisan Dunia Unesco di negara itu. – Foto AFP

